
BOSHLANG‘ICH SINF O‘QUVCHILARINI MILLIY QADRIYATLAR ASOSIDA TARBIYALASHNING O‘ZIGA XOS XUSUSIYATLARI
O‘zbekiston Respublikasi mustaqillikka erishgach, milliy va umuminsoniy qadriyatlarga munosabat tubdan o‘zgardi. Milliy qadriyatlarni tiklash, ularni asrab-avaylash va kelajak avlodlarga yetkazish kun tartibidagi asosiy masaladir. “Qadriyatlar” tushunchasi o‘zining asl ma’nosiga ega bo‘lib, qadriyatlarga e’tibor va ulardan ta’lim-tarbiyada foydalanish zaruratga aylandi. 
Qadriyatlar inson faoliyati jarayonida shakllanadi va rivojlanadi. U ijtimoiy xususiyatga ega bo‘lib, inson hayoti va faoliyatida uning ehtiyojlari uchun xizmat qiladi.
Ta’lim-tarbiyaning muhim vositasi sanalgan qadriyatlarning namoyon bo‘lish shakllari orasida doimiylari ham mavjud. Bularga inson hayoti, umri, sixat-salomatligi, mehnati, bilimi, muomalasi kabilar jamiyatda o‘z ahamiyatini saqlab qoladi. Qadriyatlar yoshlarga hayotni yanada teran anglab yetish, jamiyatning huquqiy me’yorlariga rioya etish, o‘zlarining hayot tarzini huquqiy-axloqiy me’yorlariga moslashtirishga yordam beradi. Shunga ko‘ra yoshlarga qadriyat, qadrlash, qadrsizlanishning mohiyatini chuqur anglash, qadriyatlarning ahamiyatini to‘g‘ri tushunib olish muhimdir. O‘zbekiston ana shunday qadimiy, nodir va umriboqiy qadriyatlar o‘lkasi. Uning tarixi, milliy va madaniy boyliklari Vatanimiz insoniy tarixining ilk o‘chog‘laridan bo‘lganligini doimo eslatib, qalbimizga g‘urur bag‘ishlab kelgan.
Ko‘xna qadriyatlarimiz, ota-bobolarimizning o‘lmas me’rosini asrab-avaylash, keng targ‘ib etish, ayniqsa boshlang‘ich sinf o‘quvchilari qalbida Vatanga muhabbat va sadoqat xissini yanada kuchaytirishdek ulkan maqsadlarimizni ro‘yobga chiqarishda amaliy ahamiyat kasb etmoqda. Zero, har qanday xalqning milliy an’analari, urf-odatlari, marosimlari bo‘lmasa shu bugungi kuni, hayoti, ma’naviyati ham bo‘lmas edi. O‘zbek xalqining ham o‘ziga yarasha ajoyib moddiy, ma’naviy, tarixiy qadriyatlari bor. Bularning barchasini o‘rganish, uni boyitish, zamon talabi asosida takomillashtirish bugungi kunning dolzarb vazifasidir. Shu munosabat bilan bugungi kunda o‘zbek xalqining yaxshi, ibratomuz an’analari udumlari mehnatsevarlik, halollik, mehmondo‘stlik, yaxshi qo‘shnichilik, farzandlar va ota-onalar o‘rtasidagi  samimiy munosabat, hurmat singari olijanob qadriyatlari qaytadan ma’naviy poklikni shakllantirishga yordam beradi. Ayniqsa, boshlang‘ich sinf o‘quvchilarini oila va maktab hamkorligida milliy qadriyatlar asosida tarbiyalash, asosiy tarbiya vositasi sifatida muhim ahamiyatga ega.
 Milliy qadriyatlar boshlang‘ich sinf o‘quvchilarini kundalik faoliyatida odat, an’ana tusiga kirib qolgandagina, u ma’naviy shakllanishga bevosita ta’sir etadi. Qadriyatlarning bolalarga bo‘lgan ta’siri kattalarga bo‘lgan ta’siridan ancha ustun turadi, chunki kattalarning dunyoqarashi va e’tiqodlari, odatlari qaror topgan bo‘lsa, bolalarda endilikda ularning poydevori qo‘yilayotgan bo‘ladi. 
Boshlang‘ich sinf o‘quvchilari o‘z tabiatiga ko‘ra ta’sirchan bo‘lganliklari uchun ularga borliq va undagi voqealarning ta’siri kuchlidir. Borliqdagi voqea va hodisalar turli-tuman bo‘lganidek, qadriyatlarning shakl va mazmuni ham rang-barangdir. Ayniqsa, o‘zbek oilalarida qadim-qadimdan meros sifatida o‘tib kelayotgan o‘git va nasixat qilish usuli bolalarda insoniy fazilatlarni shakllantirishda muhim ahamiyatga ega. Chunonchi;

- insonlarni inson tomonidan qadrlash; 
- insoniylik burchini anglash; 
- halol va rostgo‘y bo‘lish;

- yaxshilik haqida teran fikr yuritish kabilar meros sifatida alohida  ahamiyatga ega. 
Xalq pedagogikasida quyidagi vositalar orqali boshlang‘ich sinf o‘quvchilarini milliy qadriyatlar asosida tarbiyalashni yo‘lga qo‘yish mumkin:

- o‘zbek xalq milliy o‘yinlari;
- milliy qo‘shiq va laparlar;

- milliy raqslar;

- an’anaviy marosimlar;
- sayllar – dala sayli, gul sayli, qovun sayli;

usullaridagi musoboqalar, tadbirlar milliy qadriyatlarni shakllantirishda katta ahamiyatga ega. 
Boshlang‘ich sinf o‘quvchilarini “Odobnoma”, “O‘qish”, “Atrofimizdagi olam”, “Mehnat”, “Jismoniy tarbiya”, “Musiqa”, “Tasviriy san’at” kabi darslarda milliy qadriyatlar, an’ana va urf-odatlarimiz asosida tarbiyalash maqsadga muvofiq bo‘ladi.

Demak, mana shunday tarbiya manbalariga boshlang‘ich sinf o‘quvchilarini milliy qadriyatlar asosida tarbiyalash, imkoniyatni kuchaytirish va kerakli shart-sharoitlarni yaratish o‘quv muassasalarida pedagoglar, oilada esa har bir ota-onaning muqaddas burchidir.  

